
	వ.	
అనినం గరటకుం డది యెట్లు సాధ్యం బగు ననిన నతని కిట్లనియె.

	చ.	
చెనసి యుపాయమూలమునఁ జేయఁగ శక్యము లైనకార్యముల్

మొనసి పరాక్రమంబున నమోఘముగా నొడఁగూర్ప శక్యమే

కనకవిభూషణంబు గొని కాకము సర్పముఁ జంపె నేర్పుతోఁ

గనఁగ నుపాయసాధ్యములు గానిపనుల్ గలవే తలంపఁగన్.

	వ.	
అనిన నక్కథ వినవలతుం జెప్పు మనిన దమనకు డిట్లనియె.

	ఉ.	
వాయసదంపతుల్ తగునివాసముగా నొకవృక్షశాఖపైఁ

బాయక యున్నచో నునికిపట్టునఁ జేరువ పుట్టపట్టునం

దాయతరోషభీషణమహాభుజగేంద్రుఁ డెఱింగి కాచి వా

లాయము గాఁగఁ జంపును జలంబునఁ గాకముకన్నపిల్లలన్.

	వ.	
ఇవ్విధంబునఁ జంపి తినుచున్న కృష్ణసర్పంబునకుం దలంకి చేయునది లేక నిరంతర

క్లేశంబునఁ జింతింపుచు వాయసంబు తనకాంతకుం బ్రసవకాలం బగుటయుఁ గనుం

గొని తనకు నత్యంతమిత్రుం డైనగోమాయువుకడకుం జని కుంభీనసంబు సేయు నప

కారంబు చెప్పి యేమి సేయుదు ననిన జంబుకం బిట్లనియె.

	గీ.	
తగిలి యుత్తమమధ్యమాధమము లైన, మత్స్యముల నెల్ల భక్షించి మరియు బకముఁ

గపటమునఁ దొల్లి కర్కటకంబు చంపె, నట్ల నీవును బగ దీర్పు మనువు పడఁగ.

	వ.	
అనిన వాయసంబు తన కక్కథ వినిపింపు మనిన జంబుకం బిట్లనియె.

	చ.	
గురుసరసీతటంబునకుఁ గొక్కెరవృ ద్ధొకఁ డేఁగుదెంచి ని

ర్భరనియమవ్రతాచరణభావము దోఁపఁగ మోము వాంచి కం

ధరముఁ గురించి కన్నుఁగవ దార్కొన మూసిన దానిఁ జూచి య

చ్చెరువునఁ గర్కటం బచటఁ జేరి మృదూక్తుల నల్లి నిట్లనున్.

	గీ.	
మిగుల నాఁకంటిపెల్లున నొగిలి నీవు, చిక్కియును మీను గదిసినఁ జీరకునికి

యద్భుతం బయ్యెఁ జెప్పుమా యని కుళీర, మడుగ దానికి బకవిభుఁ డనియె నపుడు.

	సీ.	
ఏకొలంకుల నైన నిట్టట్టు మెలఁగెడు, మీనుల భక్షించి మేను పెంతుఁ

బెంచుచో నొకనాఁడు పిడుగుఁ బోలెడువార్త, నాచెవి నాటిన నాఁటనుండి

కడుపు విచారింపఁ గడువిచారంబునఁ, జిక్కితి నేమని చెప్పువాఁడ

ననినఁ గుళీర మేముని వింటి వీ వన్న, గొక్కెర కన్నీరు గ్రుక్కుకొనుచు



	 







	గీ.	
ననియెఁ గైవర్తు లిచటికి నరుగుదెంచి, వలలు నూఁతలు మొదలుగా వలయునట్టి

సాధనంబులు గొని జలజంతుకోటిఁ, బొరిగొనఁగ వత్తు మనఁగను బొసఁగ వింటి.

		 ఈ పేజీలో చివరి మార్పు 1 మార్చి 2023న 13:00కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

